Nafarroako Parlamentuko Mahaiak, 2013ko otsailaren 25ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Maite Esporrín Las Heras andreak aurkezturiko mozioa, zeinaren bidez Nafarroako Gobernua premiatzen baita gure erkidegoko haragien eta haragi-jakien kalitate-azterketak egin ditzan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osasun Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Socialistas de Navarra parlamentu-taldeko foru parlamentari Maite Esporrín Las Heras andreak, Legebiltzarreko Erregelamenduan ezarritakoaren babesean, ondoko mozioa aurkeztu du, Batzordean eztabaidatu eta bozkatzeko.

Urtarrilaren 29an, Kontsumitzaile eta Erabiltzaileen Erakundeak supermerkatuetako behiki-hanburgesetako okelaren kalitateari buruzko azterlan bateko emaitzak eman zituen argitara. Azterlanean detektatu zen, hedabideetan emandako informazioaren arabera, bazirela bi hanburgesa-marka zaldiki-okela zutenak etiketatuan horren berri eman gabe, marka gehienek luzaz gainditzen zutela behi-okelako pieza baten gantz edukia, eta handia zela tendoi eta kartilagoen erabilera, kalitatezko okelaren ordez.

Marka horietako bat dagokio egoitza Nafarroan duen eta gure Foru Komunitatean zabalkunde handia duen elikagai-kate handi bati.

Informazio horiek ikusita, sozialisten parlamentu-taldeak informazioa eskatu zion Osasuneko kontseilariari, jakite aldera ea Nafarroako Gobernuak ikerketarik egin duen berrikitan, gure erkidegoan saltzen den okelaren kalitateari eta etiketatuari dagokienez.

Erantzuna harrigarria izan da, ondokoa esan baitzaigu, hitzez hitz: “Azken urteotan, gure erkidegoan, ez da egin okelaren eta okela-jakien kalitatearen kontrol-kanpainarik. Adierazi beharra dago kalitatearen kontrolak koordinatzen dituzten Europako edo Estatuko erakundeek ez dutela alertarik eman Kontsumitzaile eta Erabiltzaileen Erakundearen azterlana dela eta”.

Erantzun hori horrela, parlamentu-talde honek ondoko erabaki proposamena aurkeztu du:

“Nafarroako Parlamentuak Nafarroako Gobernua premiatzen du gure erkidegoko okelen eta okela-jakien kalitatearen gaineko azterlanak egin ditzan, eta horiei lotutako zenbait alderdiren kontrola egin dezan –etiketatua, osaera, pisua, bolumena, erabilera-arauak, mantentzea, eta abar–, jakite aldera Nafarroan erosten eta jaten ditugun hanburgesetako okelak araudi indardunaren arabera exijitu beharreko kalitate irizpideak betetzen dituen”.

